
Provstudvalgip atorunnaarsinneqarsimanerata nalilersueqqittoqarnissaanik UKA2019-imut pi-
umasaqaat. Nalilersuinerup imarissavaa provstudvalgip atorunnaarsinneqarnerani sunniutit suut 
uuttuuttigineqarsimanersut neriuutillu suut eqquussimannginnersut. Nalilersuinerup naggataa-
rutaasumik imarissavaa provstudvalgip atulerseqqinneqarnissaanut suut innersuussutaassa-
nersut Naalakkersuisut peqquneqarnissaannik Inatsisartut aalajangiiffigisassaattut siunnersuut  
(Inatsisartunut ilaasortaq Aleqa Hammond, Nunatta Qitornai) 
 

Nunatta Qitornaanit isumaqarpugut inuiaqatigiit peqqissut tassaasut anersaakkut aamma 

nukittullutillu peqqissut. Peqqissususeq anersaakkut isumassorneqarnikkut aammalu 

ineriartortinneqarnikkut aamma pisarpoq, uanilu Ilagiit Kalaallit sulinerat annertuumik 

tunngaviuvoq.  

 

Ilagiit eqeersimaartut, akuutitsisut, ineriartortut aammalu pisariaqartitsisunut isumassuisut 

pisariaqartippavut, taamaammallu isumaqarluinnarpugut Ilagiit Kalaallit 

nukittorsartuarneqarnissaat pisariaqarpoq. Meeqqat ilinniartinneqarneri, bibilimik ilinniartitsineq, 

oqaluffimmi erinarsortarneq, qinoqatigiittarneq, katerisimaarnerit aammalu pisariaqartitsisunut 

ornigunnerit suliat pingaaruteqartut ilagaat. 

 

Siunnersuuteqartup siunnersuutigaa provstudvalgip atorunnaarsinneqarnerata 

nalilersueqqittoqassasoq nalilersuereernerullu kingorna kingunerit nalilersorneqareerpata 

provstudvalgip atuutilerseqqinneqarsinnaanera.  

 

Ilagiit Kalaallit aaqqissugaanerat nukittorsarumallugu allannguinerit kingulliit 2010-imi pivoq, uanilu 

Inatsisartut isumaqatigiittut aalajangerpaat provsudvalgit atorunnaarsinneqassasut 

piffissaajaatigineqartutut aammalu aningaasat atorluarneqarnerusinnaaneri unnerlugit.  

 

Allannguinissaq pisussanngormat Ilagiit Kalaallit susassaqartut tamarmik tusarniaavigineqarnerini 

ersersimavoq provstudvalgip atorunnaarsinneqarnissaannut amerlanerussuteqarluartunit 

kissaatigineqartoq tamannalu pisimavoq. 

 

Maannamut naalakkersuisut akissuteqaateqarneranituut Ilagiit Kalaallini sulineq palasinit, 

provstinit aammalu ilagiit sinniisuinit eqaaquteqanngitsumik allannguisimanerup kingunerisaanik 

sulisoqarpoq. 

 

Siunnersuut tapersinngilarput. 


